
Bedeinkapenak, azokak eta beste

San Anton eguna ospatuko dute Euskal Herriko hainbat herritan asteburuan 

Erredakzioa
Ohi den bezala, igandean, San Anton egunean egingo dute Txakolin Eguna Getarian (Gipuzkoa). Baina Getarian ez ezik, beste hainbat herritan ere ospatuko dute San Anton. Elgoibarren (Gipuzkoa), esaterako, hainbat ekitaldi izango dituzte asteburuan. Larunbatean, haurrentzako parkea, zigilu erakusketa, erraldoi eta buruhandiak, eta Musikalis abesbatzaren kontzertua izango dira, eta igandean, meza eta antzerkia, besteak beste. 

Igandean ospatuko dute Urkiolako santutegian ere (Abadiño, Bizkaia) San Anton eguna. Jende mordoa gerturatuko da, urtero bezala. Asko dira, gainera, ogia eta baratzeko produktuak bedeinkatzera igotzen direnak. Txerriaren zozketa eguerdiko meza bukatutakoan egingo da. 

Mungian ere ospatuko dute San Anton eguna (Bizkaia). Bertso saioa, meza, bertso bazkaria eta dantza saioa izango dira igandean, besteak beste. Baina bereziki biharamunean egingo dute festa. San Antontxu egunez urteko azoka nagusia izango da. 

Arratsaldez profesionalen arteko pilota partidak jokatuko dira, frontoian, eta trikilariek girotuko dute erromeria Andra Mari plazan. 
Araban eta Nafarroan ere bai 

Urteroko zozketarekin batera hamaika ekitaldi izango da, igande arratsaldean, Gasteizko erdigunean. Txerria bedeinkatu, txokolatea jan, erraldoi eta buruhandien kalejira eta zezensuzkoa izango dira, besteren artean. Plaza Berrian hasi, eta San Pedro elizara arte egingo dute ohiko ibilbidea 17:15ean, txistulari eta animazio taldeek lagunduta. 18:00etan izango da zozketa nagusia, eta ordu erdi beranduago txikiena. 

Kanpai errepikak iragarriko du, bestalde, festa Amurrion (Araba). Eskulangile eta baserriko produktuen azokak bilduko ditu herritarrak 10:00etatik aurrera. Txerrikien ohiko enkantea 12:30ean izango da, txakolina dastatu eta trikitixek girotu bitartean. 

Asko dira Nafarroan igandean ekitaldi bereziak dituzten herriak: Larraga, Castejon, Cadreita, Zubieta, Buñuel, Elizondo... 

San Anton izeneko ermitara egingo dute erromeria igandean Lesakako, Bortzirietako eta Oiartzun eta Irun inguruko herritarrek. Festa giroan ibiliko dira egun osoan. Musika izango da, herri kirolak, bazkaria... 

Artaxoan txerri zozketa izango da eguneko ekitaldi nagusia. Saria irabazten duenak txerria bizirik eramateko aukera izango du, edo nahiago badu, jadanik prest izango duten txerri haragi sorta bat aukeratu ahal izango du. 

